
sarvashAstrArtha aNu bhAShya ( AnandatIrtha)

సర్వశాస్త్రార్థ  అణు భాష్య (ఆనన్దతీర్థ  )

సర్వశాస్త్రార్థసంగ్రహః  
Encoded and proofread by Shrisha Rao shrao at dvaita.org

॥ శ్రీ గురుభ్యో నమః హరిః ఓం ॥
ఓం విష్ణురేవ  విజిజ్ఞాస్యః  సర్వకర్తాఽగమోదితః ।
సమన్వయాదీక్షతేశ్చ పూర్ణానన్దోఽంతరః   ఖవత్ ॥ ౧.౧॥
ప్రణేతా  జ్యోతిరిత్యాదైః  ప్రసిద్ధైరన్యవస్తుషు   ।
ఉచ్యతే విష్ణురేవైకః   సర్వైః  సర్వ గుణత్త్వతః ॥ ౧.౨॥
సర్వగోఽత్తా నియంతా చ దృశ్యత్త్వాదుజ్ఝితః  సదా ।
విశ్వజీవాంతరత్త్వాదైర్లిఙ్గైః    సర్వైర్యుతః  స హి ॥ ౧.౩॥
సర్వాశ్రయః  పూర్ణగుణః  సోఽక్షరః సన్ హృదబ్జగః  ।
సూర్యాదిభాసకః ప్రాణప్రేరకో   దైవతైరపి   ॥ ౧.౪॥
జ్ఞేయో  న వేదైః  శూద్రాదైః   కన్దకోఽన్యశ్చ  జీవతః ।
పతిత్త్వాదిగుణైర్యుక్తః   తదన్యత్ర చ వాచకైః  ॥ ౧.౫॥
ముఖ్యతః సర్వశబ్దైశ్చ  వాచ్య ఏకో జనార్దనః  ।
అవ్యక్తః  కర్మవాచ్యైశ్చ  వాచ్య ఏకోఽమితాత్మకః ॥ ౧.౬॥
అవాన్తరం కారణం చ ప్రకృతిః  శూన్యమేవ చ ।
ఇత్యాదన్యత్ర నియతైరపి  ముఖ్యతయోదితః ।
శబ్దైరతోఽనన్తగుణో  యచ్ఛబ్దా యోగవృత్తయః ॥ ౧.౭॥

॥ ఇతి ప్రథమోఽధ్యాయః  ॥
॥ అథ ద్వితీయోఽధ్యాయః ॥

ఓం శ్రౌతస్మృతివిరుద్ధత్త్వాత్   స్మృతయో న గుణాన్హరేః  ।
నిషేద్ధుం  శక్నుయుర్వేదానిత్యత్వాన్మానముత్తమమ్ ॥౨.౧॥

అసజ్జీవప్రధానాదిశబ్దాబ్రహ్మైవ      నాపరమ్ ।
వదన్తి కారణత్వేన క్వాపి పూర్ణగుణో  హరిః ॥౨.౨॥
స్వాతన్త్ర్యాత్సర్వకర్తృత్త్వాన్నాయుక్తం  తద్భవేచ్ఛ్రుతిః ।
భ్రాన్తిమూలతయా   సర్వ సమయానామయుక్తితః ॥౨.౩॥
న తద్విరోధాద్వచనం వైదికం  శఙ్క్యతాం వ్రజేత్  ।
ఆకాశాదిసమస్తం చ తజ్జం  తేనైవ  లీయతే ॥౨.౪॥
సోఽనుత్పత్తిలయః కర్తా జీవః తద్వశగః సదా ।
తదాభాసో హరిః సర్వ రూపేష్వపి సమః సదా ॥౨.౫॥
ముఖ్యప్రాణశ్చేన్ద్రియాణి   దేహశ్చైవ  తదుద్భవాః ।
ముఖ్యప్రాణవశే  సర్వం స విష్ణోర్వశగః  సదా ॥౨.౬॥
సర్వ దోశోజ్ఝితః  తస్మాద్ భగవాన్ పురుషోత్తమః ।
ఉక్తా గుణాశ్చావిరుద్ధాస్తస్య   వేదేషు సర్వథా ॥౨.౭॥

॥ ఇతి ద్వితీయోఽధ్యాయః ॥
॥ అథ తృతీయోఽధ్యాయః ॥

ఓం శుభేన కర్మణా స్వర్గం  నిరయం చ వికర్మణా ।
మిథ్యాజ్ఞానేన  చ తమో జ్ఞానేనైవ   పరం పదమ్ ॥ ౩.౧॥
యాతి తస్మాద్విరక్తః సన్ జ్ఞానమేవ  సమాశ్రయేత్  ।
సర్వావస్థాప్రేరకశ్చ   సర్వరూపేష్వభేదవాన్ ॥ ౩.౨॥
సర్వదేశేషు కాలేషు స ఏకః పరమేశ్వరః ।
తద్భక్తిస్తారతమ్యేన తారతమ్యం విముక్తిగమ్ ॥ ౩.౩॥
సచ్చిదానన్ద ఆత్మేతి మానుషైస్తు  సురేశ్వరైః  ।
యథా క్రమం  బహుగుణైర్బ్రహ్మణత్త్వఖిలైర్గుణైః     ॥ ౩.౪॥
ఉపాస్యః సర్వదేవైశ్చ  సర్వైరపి  యథా బలమ్ ।
జ్ఞేయో  విష్ణుర్విశేషస్తు  జ్ఞానే  స్యాదుత్తరోత్తరం ॥ ౩.౫॥
సర్వేఽపి పురుషార్థాస్యుః  జ్ఞానాదేవ  న సంశయః ।
న లిప్యతే జ్ఞానావంశ్చ  సర్వదోషైరపి  క్వచిత్ ॥ ౩.౬॥
గుణదోషైః  సుఖస్యాపి వృద్ధి హ్రాసౌ  విముక్తిగౌ ।

నౄణాం సురాణాం ముక్తౌ తు సుఖం క్లృప్తం   యథాక్రమమ్  ॥ ౩.౭॥
॥ ఇతి తృతీయోఽధ్యాయః ॥
॥ అథ చతుర్థోఽధ్యాయః  ॥

ఓం విష్ణుర్బ్రహ్మ  తథాఽదిత్యత్యేవం నిత్యముపాసనమ్ ।
కార్యమాపద్యపి బ్రహ్మ  తేనయాత్యపరోక్షతామ్ ॥ ౪.౧॥
ప్రారబ్ధకర్మణోఽన్యస్య   జ్ఞానాదేవ  పరిక్షయః ।
అనిష్టస్యోఽభయస్యాపి  సర్వస్యాన్యస్య భోగతః ॥ ౪.౨॥
ఉత్తరేషోత్తరేష్వేవం యావద్వాయుం విముక్తిగాః ।
ప్రవిశ్య  భుఞ్జతే  భోగాంస్తదన్తర్బహిరేవ  వా ॥ ౪.౩॥
వాయుర్విష్ణుం  ప్రవిశ్యైవ   భోగశ్చైవోత్తరోత్తరమ్  ।
ఉత్క్రమ్య మానుషా ముక్తిం యాన్తి దేహక్షయాత్సురాః ॥ ౪.౪॥
అర్చిరాది పఠా వాయుం ప్రాప్య  తేన జనార్దనమ్  ।
యాన్త్యుత్తమా నరోచ్చాద్యా బ్రహ్మలోకాత్సహాఽమునా  ॥ ౪.౫॥
యథాసఙ్కల్పభోగాశ్చ చిదానన్ద శరీరిణః ।
జగత్సృష్ట్యాదివిశయం  మహాసామర్థ్య  మప్యృతే ॥ ౪.౬॥
యథేష్టశక్తిమంతశ్చ   వినా స్వాభావికోత్తమాన్ ।
అనన్యవశగాశ్చైవ  వృద్ధిహ్రాస   వివర్జితాః  ।
దుఃఖాదిరహితం నిత్యం మోదంతేఽవిరతం సుఖమ్ ॥ ౪.౭॥
పూర్ణప్రజ్ఞేన    మునినా సర్వశాస్త్రార్థసంగ్రహః    ।
కృతోఽయం ప్రీయతాం  తేన పరమాత్మా రమాపతిః ॥ ౪.౮॥
నమో నమోఽశేషదోషదూర పూర్ణగుణాత్మనే  ।
విరిఞ్చిశర్వపూర్వేడ్య వన్ద్యాయ  శ్రీవరాయ  తే ॥ ౪.౯॥

॥ ఇతి చతుర్థోఽధ్యాయః  ॥
ఇతి శ్రీమదానన్దతీర్థభగవత్పాదాచార్యవిరచితం  
బ్రహ్మసూత్రాణుభాష్యం   సమ్పూర్ణమ్
॥భారతీరమణముఖ్యప్రాణంతర్గత   శ్రీకృష్ణార్పణమస్తు   ॥

